Shiffra a Pwa
Unwaith yn unig mae’r Beibl yn enwi Shiffra a Pwa, sef yn Exodus 1. Mae eu hanes yn fyr ond yn ddiddorol. 
Darllena: Exodus 1: 1-22 
Yn yr hanes byr yma yn Exodus pennod 1 rydyn ni’n dod ar draws dwy ferch sy’n chwarae rhan allweddol ym mywyd Moses.
Roedd Shiffra a Pwa yn gweithio fel bydwragedd (midwives). Heddiw mae rhaglenni teledu fel, ‘Call the Midwife’ a ‘One Born Every Minute’ yn boblogaidd iawn ar y teledu, ac rydyn ni’n cael cipolwg ar y gwaith pwysig mae bydwragedd yn wneud wrth ofalu am famau a babis bach. Shiffra a Pwa oedd yn gofalu am y gwragedd Hebraeg pan roedden nhw’n rhoi genedigaeth yn yr Aifft.
Rydyn ni i gyd wedi cael ein geni!! Mae ein mamau ni i gyd wedi bod trwy’r profiad o roi genedigaeth. Os gofynni di i dy fam pa fath o brofiad oedd rhoi genedigaeth mae’n debyg iawn mai dweud ei fod o’n brofiad ddigon anodd a phoenus fyddai hi!

Mae gwragedd beichiog angen gofal, yn enwedig pan maen nhw’n rhoi genedigaeth. Dyna pryd maen nhw fwyaf angen help. Maen nhw’n emosiynol ac yn hawdd i’w brifo.
Meddylia o ddifri am y geiriau nesaf yma: 

Felly dyma frenin yr Aifft yn siarad â bydwragedd yr Hebreaid, Shiffra a Pwa, a dweud wrthyn nhw, 16 “Pan fyddwch chi'n gofalu am wragedd Hebreig wrth iddyn nhw eni plant, os mai bachgen fydd yn cael ei eni, dw i eisiau i chi ei ladd e'n syth; ond cewch adael i'r merched fyw.” (Exodus 1: 15-16)
· Dychmyga am eiliad be fyddai’n digwydd petai ein Prif Weinidog ni’n dweud y fath beth heddiw. 
· Be ydy cyfrifoldeb go iawn bydwraig?

· Be’n union oedd Pharo eisiau iddyn nhw wneud?

· Petai nhw wedi ufuddhau, a gwneud yr hyn oedd Pharo eisiau iddyn nhw wneud, sut fyddai gwŷr a theuluoedd y gwragedd beichiog wedi ymateb?
Mae rhai arbenigwyr Beiblaidd yn awgrymu bod llawer mwy na dwy o fydwragedd ymysg yr Hebreaid (roedd miliynau o Hebreaid yn byw yn yr Aifft),  ond mai Shiffra a Pwa oedd y penaethiaid. Eu cyfrifoldeb nhw felly oedd dweud wrth bawb arall beth i’w wneud. Petai nhw wedi ufuddhau i’r gorchymyn, meddai’r arbenigwyr, mi fyddai’r bydwragedd eraill wedi dilyn eu harweiniad.
Be wnaeth Shiffra a Pwa, a pham?
Ond am fod y bydwragedd yn parchu Duw, wnaethon nhw ddim beth roedd brenin yr Aifft wedi ei orchymyn iddyn nhw. Dyma nhw'n cadw'r bechgyn yn fyw. 18 A dyma brenin yr Aifft yn eu galw nhw eto, a gofyn “Beth dych chi'n wneud? Pam dych chi'n gadael i'r bechgyn fyw?” 19 A dyma'r bydwragedd yn ateb, “Dydy'r gwragedd Hebreig ddim yr un fath â gwragedd yr Aifft — maen nhw'n gryfion, ac mae'r plant yn cael eu geni cyn i ni gyrraedd yno!” (Exodus 1: 18-19)
Hanes arbennig ynte! ‘Am fod y ddwy yn parchu Duw, wnaethon nhw ddim beth roedd brenin yr Aifft wedi ei orchymyn iddyn nhw.’
Dyma ddwy ddynes oedd yn gorfod sefyll o flaen Pharo yn ei balas ac esbonio pam nad oedd y babis bach yn cael eu lladd. Yn sicr roedd gan Pharo y gallu i ladd Shiffra a Pwa, ond oherwydd eu parch at Dduw, roedden nhw’n fodlon sefyll o flaen brenin nerthol yr Aifft a dweud celwydd wrtho!

Mae’r Testament Newydd yn dysgu bod dweud celwydd yn ddrwg, ond yn yr achos yma dydyn ni ddim am farnu Shiffra  a Pwa. Fe wnaethon nhw'r hyn oedd yn gywir yng ngolwg Duw, sef cadw bechgyn bach yr Hebreaid yn fyw.
Yn amlwg doedd gan Pharo ddim parch at Dduw. Roedd o wedi trefnu bod yr Hebreaid yn cael eu herlid, eu chwipio a’u trin fel caethweision. Nawr roedd o wedi mynd gam ymhellach wrth orchymyn bod eu meibion i’w cael eu difa. Meddylia am hanes Hitler a’r Iddewon rhwng 1938 a 1945 ac mi gei di syniad faint o gasineb roedd yr Hebreaid yn wynebu oddi wrth Pharo.

Be ddigwyddodd wedyn?
Felly buodd Duw'n garedig at y bydwragedd. 21 Am fod y bydwragedd wedi parchu Duw, rhoddodd Duw deuluoedd iddyn nhw hefyd. (Exodus 1: 20-21)

Am fod Shiffra a Pwa wedi parchu Duw ac wedi gwrthod ufuddhau i Pharo fe gawson nhw eu bendithio. Cyn hyn doedd ganddyn nhw ddim plant. Ar ôl y digwyddiad yma fe  ‘rhoddodd Duw deuluoedd iddyn nhw hefyd.’
Efallai eu bod yn sengl cyn y cyfnod yma. Efallai eu bod yn briod a heb blant. Beth bynnag oedd y sefyllfa, iddyn nhw roedd cael plant yn fendith, ac yn arwydd o garedigrwydd Duw.
Cynlluniau Pharo
Yn y gobaith o leihau nifer yr Hebreaid trefnodd Pharo i wneud bywyd yn anodd iddyn nhw. Ei obaith oedd y byddai llawer ohonyn nhw’n marw.

Ei gynllun cyntaf oedd, ‘cam-drin pobl Israel, a'u gorfodi i weithio am ddim.’ Methiant fu’r cynllun, ‘roedd eu niferoedd yn dal i gynyddu.’ Felly be oedd cam nesaf Pharo? Eu ‘cam-drin nhw fwy fyth’. A methiant fu’r cynllun yna hefyd!

Ei gynllun nesaf oedd trefnu bod y bydwragedd yn lladd y bechgyn, ond unwaith eto methiant fu’r cynllun yna, ‘Roedd niferoedd pobl Israel yn dal i dyfu; roedden nhw'n mynd yn gryfach ac yn gryfach.’
Gorfodwyd ef i feddwl am ffordd arall o leihau nifer yr Hebreaid yn y wlad, a dyma ei orchymyn:

“Mae pob bachgen sy'n cael ei eni i'r Hebreaid i gael ei daflu i'r Afon Nil.” 
Am fod Shiffra a Pwa yn parchu Duw roedd rhaid i Pharo feddwl am gynllun dieflig arall. Oherwydd cynllun Pharo gorfodwyd un fam (Iochefed oedd ei henw) i guddio ei babi mewn basged ymysg y brwyn wrth yr Afon Nil. Achubwyd ef o’r brwyn gan neb llai na Ferch Pharo! Mi roddwyd yr enw Moses i’r babi bach hyfryd hwnnw.
Blynyddoedd ar ôl y digwyddiadau yn yr hanes yma fe arweiniodd Moses yr Hebreaid allan o’u caethiwed yng ngwlad yr Aifft. Cafodd Moses fywyd rhyfeddol. Os wyt ti eisiau dysgu mwy am Moses dechreua drwy ddarllen Exodus, penodau 1 i 5. Os wyt ti’n mwynhau hanes Moses dalia ati i ddarllen llyfr Exodus!
Hefyd os ti eisiau mwy o wybodaeth am y merched eraill ym mywyd Moses darllena: ‘Miriam, Arwres Ifanc’, ‘Merch Pharo’ a ‘Iochefed, mam Miriam, Moses ac Aron.’

